
sarvashAstrArtha aNu bhAShya ( AnandatIrtha)

ಸರ್ವಶಾಸ್ತ್ರಾರ್ಥ ಅಣು ಭಾಷ್ಯ (ಆನಂದತೀರ್ಥ)

ಸರ್ವಶಾಸ್ತ್ರಾರ್ಥಸಂಗ್ರಹಃ
Encoded and proofread by Shrisha Rao shrao at dvaita.org

.. ಶ್ರೀ ಗುರುಭ್ಯೋ ನಮಃ ಹರಿಃ ಓಂ ..

ಓಂ ವಿಷ್ಣುರೇವ ವಿಜಿಜ್ಞಾಸ್ಯಃ ಸರ್ವಕರ್ತಾಽಗಮೋದಿತಃ .
ಸಮನ್ವಯಾದೀಕ್ಷತೇಶ್ಚ ಪೂರ್ಣಾನಂದೋಽಂತರಃ ಖವತ್ .. 1.1..

ಪ್ರಣೇತಾ ಜ್ಯೋತಿರಿತ್ಯಾದೈಃ ಪ್ರಸಿದ್ಧೈರನ್ಯವಸ್ತುಷು .

ಉಚ್ಯತೇ ವಿಷ್ಣುರೇವೈಕಃ ಸರ್ವೈಃ ಸರ್ವ ಗುಣತ್ತ್ವತಃ .. 1.2..
ಸರ್ವಗೋಽತ್ತಾ ನಿಯಂತಾ ಚ ದೃಶ್ಯತ್ತ್ವಾದುಜ್ಝಿತಃ ಸದಾ .

ವಿಶ್ವಜೀವಾಂತರತ್ತ್ವಾದೈರ್ಲಿಂಗೈಃ ಸರ್ವೈರ್ಯುತಃ ಸ ಹಿ .. 1.3..

ಸರ್ವಾಶ್ರಯಃ ಪೂರ್ಣಗುಣಃ ಸೋಽಕ್ಷರಃ ಸನ್ ಹೃದಬ್ಜಗಃ .
ಸೂರ್ಯಾದಿಭಾಸಕಃ ಪ್ರಾಣಪ್ರೇರಕೋ ದೈವತೈರಪಿ .. 1.4..

ಜ್ಞೇಯೋ ನ ವೇದೈಃ ಶೂದ್ರಾದೈಃ ಕಂದಕೋಽನ್ಯಶ್ಚ ಜೀವತಃ .
ಪತಿತ್ತ್ವಾದಿಗುಣೈರ್ಯುಕ್ತಃ ತದನ್ಯತ್ರ ಚ ವಾಚಕೈಃ .. 1.5..
ಮುಖ್ಯತಃ ಸರ್ವಶಬ್ದೈಶ್ಚ ವಾಚ್ಯ ಏಕೋ ಜನಾರ್ದನಃ .
ಅವ್ಯಕ್ತಃ ಕರ್ಮವಾಚ್ಯೈಶ್ಚ ವಾಚ್ಯ ಏಕೋಽಮಿತಾತ್ಮಕಃ .. 1.6..
ಅವಾಂತರಂ ಕಾರಣಂ ಚ ಪ್ರಕೃತಿಃ ಶೂನ್ಯಮೇವ ಚ .

ಇತ್ಯಾದನ್ಯತ್ರ ನಿಯತೈರಪಿ ಮುಖ್ಯತಯೋದಿತಃ .
ಶಬ್ದೈರತೋಽನಂತಗುಣೋ ಯಚ್ಛಬ್ದಾಯೋಗವೃತ್ತಯಃ .. 1.7..
..ಇತಿ ಪ್ರಥಮೋಽಧ್ಯಾಯಃ ..
..ಅಥ ದ್ವಿತೀಯೋಽಧ್ಯಾಯಃ ..
ಓಂ ಶ್ರೌತಸ್ಮೃತಿವಿರುದ್ಧತ್ತ್ವಾತ್ ಸ್ಮೃತಯೋ ನ ಗುಣಾನ್ಹರೇಃ .
ನಿಷೇದ್ಧುಂ ಶಕ್ನುಯುರ್ವೇದಾನಿತ್ಯತ್ವಾನ್ಮಾನಮುತ್ತಮಂ .. 2.1..

ಅಸಜ್ಜೀವಪ್ರಧಾನಾದಿಶಬ್ದಾಬ್ರಹ್ಮೈವ ನಾಪರಂ .

ವದಂತಿ ಕಾರಣತ್ವೇನ ಕ್ವಾಪಿ ಪೂರ್ಣಗುಣೋ ಹರಿಃ .. 2.2..
ಸ್ವಾತಂತ್ರ್ಯಾತ್ಸರ್ವಕರ್ತೃತ್ತ್ವಾನ್ನಾಯುಕ್ತಂ ತದ್ಭವೇಚ್ಛ್ರುತಿಃ .

ಭ್ರಾಂತಿಮೂಲತಯಾ ಸರ್ವ ಸಮಯಾನಾಮಯುಕ್ತಿತಃ .. 2.3..
ನ ತದ್ವಿರೋಧಾದ್ವಚನಂ ವೈದಿಕಂ ಶಂಕ್ಯತಾಂ ವ್ರಜೇತ್ .

ಆಕಾಶಾದಿಸಮಸ್ತಂ ಚ ತಜ್ಜಂ ತೇನೈವ ಲೀಯತೇ .. 2.4..

ಸೋಽನುತ್ಪತ್ತಿಲಯಃ ಕರ್ತಾ ಜೀವಃ ತದ್ವಶಗಃ ಸದಾ .

ತದಾಭಾಸೋ ಹರಿಃ ಸರ್ವ ರೂಪೇಷ್ವಪಿ ಸಮಃ ಸದಾ .. 2.5..

ಮುಖ್ಯಪ್ರಾಣಶ್ಚೇಂದ್ರಿಯಾಣಿ ದೇಹಶ್ಚೈವ ತದುದ್ಭವಾಃ .
ಮುಖ್ಯಪ್ರಾಣವಶೇ ಸರ್ವಂ ಸ ವಿಷ್ಣೋರ್ವಶಗಃ ಸದಾ .. 2.6..

ಸರ್ವ ದೋಶೋಜ್ಝಿತಃ ತಸ್ಮಾದ್ ಭಗವಾನ್ ಪುರುಷೋತ್ತಮಃ .
ಉಕ್ತಾ ಗುಣಾಶ್ಚಾವಿರುದ್ಧಾಸ್ತಸ್ಯ ವೇದೇಷು ಸರ್ವಥಾ .. 2.7..

..ಇತಿ ದ್ವಿತೀಯೋಽಧ್ಯಾಯಃ ..
..ಅಥ ತೃತೀಯೋಽಧ್ಯಾಯಃ ..
ಓಂ ಶುಭೇನ ಕರ್ಮಣಾ ಸ್ವರ್ಗಂ ನಿರಯಂ ಚ ವಿಕರ್ಮಣಾ .

ಮಿಥ್ಯಾಜ್ಞಾನೇನ ಚ ತಮೋ ಜ್ಞಾನೇನೈವ ಪರಂ ಪದಂ .. 3.1..

ಯಾತಿ ತಸ್ಮಾದ್ವಿರಕ್ತಃ ಸನ್ ಜ್ಞಾನಮೇವ ಸಮಾಶ್ರಯೇತ್ .

ಸರ್ವಾವಸ್ಥಾಪ್ರೇರಕಶ್ಚ ಸರ್ವರೂಪೇಷ್ವಭೇದವಾನ್ .. 3.2..

ಸರ್ವದೇಶೇಷು ಕಾಲೇಷು ಸ ಏಕಃ ಪರಮೇಶ್ವರಃ .
ತದ್ಭಕ್ತಿಸ್ತಾರತಮ್ಯೇನ ತಾರತಮ್ಯಂ ವಿಮುಕ್ತಿಗಂ .. 3.3..

ಸಚ್ಚಿದಾನಂದ ಆತ್ಮೇತಿ ಮಾನುಷೈಸ್ತು ಸುರೇಶ್ವರೈಃ .
ಯಥಾ ಕ್ರಮಂ ಬಹುಗುಣೈರ್ಬ್ರಹ್ಮಣತ್ತ್ವಖಿಲೈರ್ಗುಣೈಃ .. 3.4..
ಉಪಾಸ್ಯಃ ಸರ್ವದೇವೈಶ್ಚ ಸರ್ವೈರಪಿಯಥಾ ಬಲಂ .

ಜ್ಞೇಯೋ ವಿಷ್ಣುರ್ವಿಶೇಷಸ್ತು ಜ್ಞಾನೇ ಸ್ಯಾದುತ್ತರೋತ್ತರಂ .. 3.5..

ಸರ್ವೇಽಪಿ ಪುರುಷಾರ್ಥಾಸ್ಯುಃ ಜ್ಞಾನಾದೇವ ನ ಸಂಶಯಃ .
ನ ಲಿಪ್ಯತೇ ಜ್ಞಾನಾವಂಶ್ಚ ಸರ್ವದೋಷೈರಪಿ ಕ್ವಚಿತ್ .. 3.6..

ಗುಣದೋಷೈಃ ಸುಖಸ್ಯಾಪಿ ವೃದ್ಧಿ ಹ್ರಾಸೌ ವಿಮುಕ್ತಿಗೌ .

ನೄಣಾಂ ಸುರಾಣಾಂ ಮುಕ್ತೌ ತು ಸುಖಂ ಕ್ಲೃಪ್ತಂ ಯಥಾಕ್ರಮಂ .. 3.7..

..ಇತಿ ತೃತೀಯೋಽಧ್ಯಾಯಃ ..
..ಅಥ ಚತುರ್ಥೋಽಧ್ಯಾಯಃ ..
ಓಂ ವಿಷ್ಣುರ್ಬ್ರಹ್ಮ ತಥಾಽದಿತ್ಯತ್ಯೇವಂ ನಿತ್ಯಮುಪಾಸನಂ .

ಕಾರ್ಯಮಾಪದ್ಯಪಿ ಬ್ರಹ್ಮ ತೇನಯಾತ್ಯಪರೋಕ್ಷತಾಂ .. 4.1..

ಪ್ರಾರಬ್ಧಕರ್ಮಣೋಽನ್ಯಸ್ಯ ಜ್ಞಾನಾದೇವ ಪರಿಕ್ಷಯಃ .
ಅನಿಷ್ಟಸ್ಯೋಽಭಯಸ್ಯಾಪಿ ಸರ್ವಸ್ಯಾನ್ಯಸ್ಯ ಭೋಗತಃ .. 4.2..
ಉತ್ತರೇಷೋತ್ತರೇಷ್ವೇವಂ ಯಾವದ್ವಾಯುಂ ವಿಮುಕ್ತಿಗಾಃ .

ಪ್ರವಿಶ್ಯ ಭುಂಜತೇ ಭೋಗಾಂಸ್ತದಂತರ್ಬಹಿರೇವ ವಾ .. 4.3..

ವಾಯುರ್ವಿಷ್ಣುಂ ಪ್ರವಿಶ್ಯೈವ ಭೋಗಶ್ಚೈವೋತ್ತರೋತ್ತರಂ .

ಉತ್ಕ್ರಮ್ಯ ಮಾನುಷಾ ಮುಕ್ತಿಂ ಯಾಂತಿ ದೇಹಕ್ಷಯಾತ್ಸುರಾಃ .. 4.4..
ಅರ್ಚಿರಾದಿ ಪಠಾ ವಾಯುಂ ಪ್ರಾಪ್ಯ ತೇನ ಜನಾರ್ದನಂ .

ಯಾಂತ್ಯುತ್ತಮಾ ನರೋಚ್ಚಾದ್ಯಾ ಬ್ರಹ್ಮಲೋಕಾತ್ಸಹಾಽಮುನಾ .. 4.5..

ಯಥಾಸಂಕಲ್ಪಭೋಗಾಶ್ಚ ಚಿದಾನಂದ ಶರೀರಿಣಃ .
ಜಗತ್ಸೃಷ್ಟ್ಯಾದಿವಿಶಯಂಮಹಾಸಾಮರ್ಥ್ಯ ಮಪ್ಯೃತೇ .. 4.6..

ಯಥೇಷ್ಟಶಕ್ತಿಮಂತಶ್ಚ ವಿನಾ ಸ್ವಾಭಾವಿಕೋತ್ತಮಾನ್ .

ಅನನ್ಯವಶಗಾಶ್ಚೈವ ವೃದ್ಧಿಹ್ರಾಸ ವಿವರ್ಜಿತಾಃ .
ದುಃಖಾದಿರಹಿತಂ ನಿತ್ಯಂಮೋದಂತೇಽವಿರತಂ ಸುಖಂ .. 4.7..

ಪೂರ್ಣಪ್ರಜ್ಞೇನ ಮುನಿನಾ ಸರ್ವಶಾಸ್ತ್ರಾರ್ಥಸಂಗ್ರಹಃ .
ಕೃತೋಽಯಂ ಪ್ರೀಯತಾಂ ತೇನ ಪರಮಾತ್ಮಾ ರಮಾಪತಿಃ .. 4.8..
ನಮೋ ನಮೋಽಶೇಷದೋಷದೂರ ಪೂರ್ಣಗುಣಾತ್ಮನೇ .

ವಿರಿಂಚಿಶರ್ವಪೂರ್ವೇಡ್ಯ ವಂದ್ಯಾಯ ಶ್ರೀವರಾಯ ತೇ .. 4.9..

..ಇತಿ ಚತುರ್ಥೋಽಧ್ಯಾಯಃ ..
ಇತಿ ಶ್ರೀಮದಾನಂದತೀರ್ಥಭಗವತ್ಪಾದಾಚಾರ್ಯವಿರಚಿತಂ
ಬ್ರಹ್ಮಸೂತ್ರಾಣುಭಾಷ್ಯಂ ಸಂಪೂರ್ಣಂ
..ಭಾರತೀರಮಣಮುಖ್ಯಪ್ರಾಣಂತರ್ಗತ ಶ್ರೀಕೃಷ್ಣಾರ್ಪಣಮಸ್ತು ..

